
მადიკენი სიცოცხლით ტკბება

მ ადიკენი გაღვიძებისთანავე მიხვდა, რომ ეს დღე 
ჩვეულებრივი არ იყო. ასეთი განსაკუთრებული, მხი-

არული დღეები ბევრი როდია. დღეს ვალპურგის ღამეა1 
და ბაზრობაზე მაისის კოცონი აბრიალდება. თანაც 
მადიკენი ახალ სანდლებს ყიდულობს, არც სკოლაში 
მიდის, ჰოდა, მისი აზრით, ასეთი დღე კალენდარში წით-
ლად უნდა ჩაიწეროს. 

ფანჯარასთან, არყის ხეზე შოშიები ჭიკჭიკებენ, ჰო-
ლანდიურ ღუმელთან, თავის საყვარელ კუთხეში ლისა-
ბეტი მიმჯდარა და შეშის ნაპობში ლურსმანს აჭედებს, 
მამა სააბაზანოში უსტვენს, სასო საბავშვო ოთახის კარს 
კაწრავს და შიგნით შესვლას ლამობს, ქვემოთ, სამზარე-
ულოში კი ალვა ხმაურიანად ფქვავს ყავას. ასეთ სახლში 
გაღვიძება განა საოცარი არ არის?! მადიკენს სულაც 
არ ეძინება! უნდა, რომ ფხიზლად იყოს და სიცოცხლით 
დატკბეს, სწორედ ისე, როგორც ძია ნილსონი. „სიცო-
ცხლით ვტკბები“– ამბობს ხოლმე დროდადრო, ანუ 
მაშინ, როცა მხიარული და ხალისიანია; ხოლო როდესაც 

1	 ვალპურგის ღამე – დღესასწაული, რომელიც გერმანელი წმინდანის, ვალ-
პურგის სახელს უკავშირდება. 30 აპრილის ღამეს შვედები გაზაფხულის 
მოსვლის აღსანიშნავად კოცონს ანთებენ და საგაზაფხულო სიმღერებს 
მღერიან.

ნაღვლიანია, სულაც არ ტკბება სიცოცხლით. მადიკენი 
ფიქრობდა, მეც ასე მემართებაო, მაგრამ ახლა მასში 
სიცოცხლე ჩქეფდა და ამიტომ საწოლიდან წამოხტა. 

– სულ გააფრინე, მადიკენ, – ბუზღუნებდა ლისაბე-
ტი, – გძინავს და გძინავს, მე კი აგერ ლურსმანს ვაჭე-
დებ. ვერც კი გაიგებდი, ის რომ მოსულიყო, რა ჰქვია?.. – 
ლისაბეტი დაფიქრდა და წამოისროლა, – კაციჭამიაც 
რომ მოსულიყო.

ლისაბეტი ყველაზე ადრე იღვიძებს იუნიბაკენში, 
მადიკენს კი, როცა სკოლაში არ მიდის, გამოძინება 
სჭირდება – ასე ამბობს დედა. დედამ ისიც თქვა, ლისა-
ბეტმა დაიკო არ უნდა გააღვიძოსო, თუმცა არ უთქვამს, 
რომ შეშის ნაპობში ლურსმნის ჩაჭედება არ შეიძლებო-
და, ჰოდა, ლისაბეტიც ამ საქმით იყო გართული. მადი-
კენმა სასოს კარი გაუღო. ძაღლი ბურთივით ტრიალებ-
და და ბავშვებს სათამაშოდ იწვევდა. ლისაბეტმა ჩაქუჩი 
დააგდო და მასთან ერთად გაკოტრიალდა იატაკზე. სასო 
ხომ ყოველდღე ტკბებოდა სიცოცხლით. 

– შენ გგონია, გაიგებ, კაციჭამია რომ მოვიდეს? – 
უხსნიდა მადიკენი ხუთი წლის ლისაბეტს, – იგი ჩუმად 
ეპარება ჯუნგლებში მისიონერებს1 და, სანამ მისიონერი 
რამეს გაიგებდეს, ბაც... კბილებს ჩაარჭობს. 

ლისაბეტს ტანში ჟრუანტელმა დაუარა. საშინელე-
ბაა, ასე მოექცე საბრალო მისიონერს, რომელსაც ცუდი 
არაფერი ჩაუდენია. 

1	 მისიონერი – ქრისტიანული ეკლესიის მიერ წარგზავნილი მქადაგებელი 
სხვა რჯულის მორწმუნეების მოსაქცევად.

– ეგ კაციჭამია ალბათ ზეცაში ვერასოდეს მოხვდე-
ბა, – განაცხადა გოგონამ.

– ნამდვილად ვერა, – დაუდასტურა მადიკენმა.
ლისაბეტმა კმაყოფილმა დაუქნია თავი, მაგრამ მერე 

დაფიქრდა და თქვა:
– ეგ არამზადა მაინც მოხვდება იქ.
– სად? – გაუკვირდა მადიკენს.
– ზეცაში. იმას ხომ მუცელში მისიონერი ჰყავს, მისი-

ონერი კი აუცილებლად ზეცაში უნდა მოხვდეს. გესმის?
მადიკენმა აღიარა, ასე იქნებაო, და გოგონები იმ დას-

კვნამდე მივიდნენ, რომ საძაგელი კაციჭამია ვერაგუ-
ლად ამოყოფდა თავს ზეცაში. 

– დაიცა, ღმერთმა გაიგოს, რა ჩაიდინა! – დაიმუქრა 
მადიკენი. 

– ჰოდა, ზეციდან ჩამოვარდება, პილუტა ეგა, – კვერი 
დაუკრა ლისაბეტმა და კაციჭამიაზე ლაპარაკიც შეწყვი-
ტეს.

დღეს სულ სხვა საზრუნავი ჰქონდათ. მამა საუზმეს 
უკვე ამთავრებდა, როდესაც გოგონები კისრისტეხით 
შეცვივდნენ სამზარეულოში.

– დედა სად არის? – იკითხა მადიკენმა.
– საწოლში, – მიუგო მამამ.
– თავი სტკივა, არა? – დანაღვლიანდა გოგონა. 
დღეს დედას თავი არ უნდა სტკიოდეს, თორემ მადი-

კენს სიხარული ჩაშხამდება. დედა ხომ სანდლების 
საყიდლად უნდა გაჰყვეს. როგორ შეიძლება მას დღეს 
თავი ასტკივდეს?

– არა, – დაამშვიდა მამამ, – უბრალოდ, წევს და 
საკუთარი თავი ეცოდება. 

მადიკენმა შვებით ამოისუნთქა. დედას ხანდახან 
თავი ეცოდებოდა ხოლმე, მაგრამ ეს მალე გაუვლიდა.

ალვამ, რომელიც ღუმელთან იდგა და ფაფას ურევდა, 
საყვედურით გამოხედა მამას. 

– განა არ იცით, რედაქტორო, რომ ქალები დილაო-
ბით ზოგჯერ უგუნებოდ არიან?

მამა დაეთანხმა. მას არ უნდოდა, დედა ოდესმე უგუ-
ნებოდ ყოფილიყო და, როდესაც გოგონებმა ფაფა შეჭა-
მეს, ისინი საძინებელში აიყვანა. ცოტა ხნით კართან 
შეჩერდნენ.

– აბა, ვნახოთ, რა მოხდება, – თქვა მამამ და ის სიმ-
ღერა წამოიწყო, რასაც ყოველთვის მღეროდა ხოლმე, 
როცა დედას თავი ეცოდებოდა: 

რატომ ხარ ასე გაჯავრებული? 
ნუთუ რამე ჩავიდინე?..

დედა საწოლში იწვა, სახე გაჰფითრებოდა და თვა-
ლებში სევდა ჩასდგომოდა. როდესაც მამა და გოგო-
ნები ოთახში შევიდნენ, მან თავზე საბანი გადაიფარა. 
ეტყობა, მათი დანახვა არ სურდა. მადიკენს უნდოდა, 
მოხვეოდა, მაგრამ ვერ ბედავდა.

– ჰო, სწორედ ახლა იმას ვამბობდი, რომ... „რატომ 
ხარ ასე გაჯავრებული, ნუთუ რამე ჩავიდინე?“ – ისე 
ტკბილად წაიმღერა მამამ, რომ დედამ საბანი გადაიძრო 
და გაიცინა.



10

– სწორედ ასეა! რაღაც ჩაიდინე და ეს ჩემზე უკეთ 
მოგეხსენება. სხვათა შორის, სულაც არა ვარ გაჯავრე-
ბული, უბრალოდ, თავს ცუდად ვგრძნობ!

– საბრალო პატარა, – დაუყვავა მამამ, – მაშინ მე 
შემეცოდები და აქ წოლაც აღარ დაგჭირდება.

– გმადლობ, ჩინებულია, – თვალები გაუნათდა დედას.
 მადიკენიც გამხიარულდა, მაგრამ უცებ სანდლები 

გაახსენდა და ისევ მოიღრუბლა. ვინ იცის, იქნებ დედას 
არ უნდა, სანდლების საყიდლად გაჰყვეს. ის ხომ ავად 
არის? გოგონა მართალი აღმოჩნდა. დედას დღეს საყიდ-
ლებზე წასვლა არ უნდოდა.

– ალვას შეუძლია გიყიდოს, – უთხრა მან გოგონას, – 
საყიდლებზე რომ წავა, შენც გაყევი.

– მეც მინდა საყიდლებზე წასვლა, – განაცხადა ლისა-
ბეტმა.

– კარგი, შენც წადი! – უღონოდ აიქნია ხელი დედამ.
ალბათ, ფიქრობდა, კარგი იქნება, თუ ყველანი წავლენ 

და დამასვენებენო.
– მე კი ჩემს რედაქციაში წავალ, – თქვა მამამ, – და 

კაცობრიობის თავისუფლების, სიმართლისა და სამა-
რთლიანობისთვის ვიბრძოლებ. კიდევ იმისთვის, რომ 
სულ ცოტა პური არსობისა მოვიპოვო. 

მადიკენმა და ლისაბეტმა მამა ჭიშკრამდე მიაცილეს, 
მერე კი თვალი გააყოლეს. მამა წელში გამართული მია-
ბიჯებდა და ხელჯოხს მიიქნევდა. სანამ ქუჩის კუთხეში 
გაუჩინარდებოდა, ქუდი მოიხადა და გოგონებს დაუქნია. 

წელს ადრე გაზაფხულდა. იუნიბაკენის გაზონებ-

ზე უკვე ყვაოდა ნარგიზები და ტიტები, მათი წითელი 
სახლის გარშემო მდგარი არყის ხეები კი პატარა ლამა-
ზი ღია მწვანე ფოთლებით შეიმოსა. მადიკენმა ღრმად 
ჩაისუნთქა და დაიკოს გახედა. 

– ნეტავ ლისაბეტიც ასე ფიქრობს, რომ გაზაფხული 
წლის საუკეთესო დროა?

– ჰო, რა თქმა უნდა, – დაეთანხმა ლისაბეტი, მაგრამ 
ამ დროს გოსანს მოჰკრა თვალი, რომელიც სამზარეუ-
ლოს კიბეზე მზეს ეფიცხებოდა, და კნუტის მოფერება 
განიზრახა. გოსანმა გაქცევა სცადა, მაგრამ ლისაბეტმა 
ხელები მოჰხვია და მასთან ერთად კიბეზე ჩამოჯდა. 
კნუტი მიხვდა, რომ წინააღმდეგობის გაწევას აზრი არ 
ჰქონდა, ამიტომაც დამშვიდდა და გოგონას მუხლებზე 
მოიკალათა. 

– ცოტა ხნით გავიქცევი და აბეს რაღაცას ვკითხავ, – 
თქვა უცებ მადიკენმა და წამში გადაევლო ნილსონების 
ღობეს. 

ძია ნილსონი დიდი ვაშლის ხის ქვეშ საქანელაზე იჯდა 
და სიგარას ეწეოდა. ასე ხშირად იქცეოდა ხოლმე. ამტკი-
ცებდა, კაცი მუდამ, დილიდან საღამომდე ცოლ-შვილ-
ზე ვერ იზრუნებს, ოდესმე უნდა დაისვენოსო, და ახლა 
სწორედ ისვენებდა.

– შეხედეთ, იუნიბაკენელი პატარა მადიკი მოსულა! – 
წამოიძახა ძია ნილსონმა გოგონას დანახვაზე, – ასე 
ადრიანად სტუმრობას რას უნდა ვუმადლოდე? 

მადიკენი ვერა და ვერ მიეჩვია ძია ნილსონის უცნაურ 
ლაპარაკს. ვერასოდეს ხვდებოდა, რა უნდა ეპასუხა. 

ძია ნილსონს უცნაური სახელების შერქმევაც ეხერხე-
ბოდა. როდესაც კარგ გუნებაზე იყო, მადიკენს „იუნი-
ბაკენელ ამაყ ქალწულს“ ეძახდა, ალვა „იუნიბაკენელ 
ანგელოზად“ მონათლა, ლისაბეტი კი – „იუნიბაკენელ 
კუდრაჭად“. არავინ იცოდა, რატომ. დედას „იუნიბაკე-
ნელ მშვენიერ ქალბატონს“ უწოდებდა, ხოლო მამას – 
„დიდგვაროვან სოციალისტს“. დეიდა ნილსონისთვის 
რამდენიმე სახელი შეერჩია. როდესაც მხიარულად იყო, 
„გულის ვარდსა და შროშანს“ ეძახდა, მაშინ კი, როცა 
ბრაზობდა – „წყეულ დედაკაცს“. თუ დეიდა ნილსონი 
ყველაფერს აურ-დაურევდა ან რამეს ვერ მიუხვდებოდა, 
ძია ნილსონი „უთავბოლოს“ ეძახდა ხოლმე. როცა „პატა-
რა, საყვარელ კნუტს“ ახსენებდა, აბეს გულისხმობდა, 
სხვა დროს კი მხოლოდ „ჩემს ბიჭს“ უწოდებდა, ოღონდ 
ამ სიტყვებს ალერსიანად წარმოთქვამდა. 

– აბე შინ არის? – იკითხა მადიკენმა.
– აბა, სად იქნება, – მიუგო ძია ნილსონმა, – დილის 

ხუთი საათიდან დაშაქრული კრენდელების ცხობაშია, 
დედამისი გაცხარებული ვაჭრობს, მე კი შენს მოსვ-
ლამდე მარტოდმარტო ვიჯექი აგერ და ბუზებს ვით-
ვლიდი.

მადიკენი აქ ძია ნილსონის მოსანახულებლად სულაც 
არ მოსულა. უნდოდა, სამზარეულოში შესულიყო აბე-
სთან, თუმცა მამამისს ასე იოლად ვერ დააღწევდა თავს. 

– მადიკენ, ჩემი მშვენიერი ყვავილები ნახე? – ჰკითხა 
მან და სიგარიანი ხელი ბალახიდან ამოწვერილი ორი 
პატარა ტიტასკენ გაიშვირა.


